
ТАТАР ӘДӘБИЯТЫННАН  бердәм республика имтиханы
Күрсәтмә вариантка аңлатма
Татар әдәбиятыннан бердәм республика имтиханының (БРИ) күрсәтмә варианты чыгарылыш имтиханына әзерләнүчеләргә, югары уку йортына керергә җыенучыларга йөз тотып төзелде. Шуны истә тотарга кирәк: күрсәтмә вариант имтиханда тәкъдим ителәчәкбиремнәрне тулысынча чагылдырмый.Аның төп максаты – укучыларга бердәм республика имтиханына мөстәкыйль әзерләнергә юнәлеш бирү.
Күрсәтмә вариант укучыларда контроль бәяләү материалларының структурасы, биремнәрнең күләме, формасы, катлаулылык дәрәҗәсе (җиңел, уртача, авыр) турында гомуми күзаллау булдыруны күздә тота. Мөстәкыйль әзерлек барышында укучыларга файдалану өчен биремнәргә җаваплар да тәкъдим ителә.Киңәйтелгән җавапларны бәяләү критерийлары (“С”тибындагы биремнәр өчен) укучыларда һәм гомумән киң җәмәгатьчелектә бу сорауларга куелган таләпләр турында күзаллау булдыра, әзерлек процессында игътибар ителәсе мәсьәләләрне ассызыклый.

Әлеге мәгълүматлар барысы да укучыларга татар әдәбиятыннан бердәм республика имтиханына әзерләнүюлын формалаштырырга, камилләштерергә ярдәм итәр.



ТАТАР ӘДӘБИЯТЫННАН бердәм республика имтиханы

Биремнәрне башкару өчен күрсәтмә

Татар әдәбиятыннан бердәм республика имтиханы 3 бүлектән гыйбарәт. Язма эш өчен 4 сәгать вакыт бирелә, вакыттан мөмкин кадәр дөрес файдалану өчен иң уңайлы юл булып, беренче һәм икенче бүлекләрне эшләүгә 2 сәгать, өченче бүлеккә 2 сәгать вакыт бүлү санала. 

Беренче һәм икенче бүлекләрләр тәкъдим ителгән әдәби текстларга эчтәлек һәм форма ягыннан анализ ясауны күздә тота. Текстларны  башта игътибар белән уку таләп ителә,  бары шуннан соң гына әсәргә яки тәкъдим ителгән өзеккә карата куелган сорауларга җавап бирә башлау мөһим.  

Эпик (драма) әсәргә анализны эченә алган беренче бүлектә бер сүз яки сүзтезмә белән җавап язу юнәлешендә («В») 7 сорау һәм киңәйтелгән җавап таләп итүче («С1 – С2») 2 сорау тәкъдим ителә. 

Лирик әсәргә анализны эченә алган икенче бүлектә бер сүз яки сүзтезмә белән җавап язу юнәлешендә («В») 5 сорау һәм киңәйтелгән җавап таләп итүче («С3 – С4») 2 сорау бирелә. 

«В» вариантына җавап язу барышында төгәл якын килү кирәк. Эпик һәм лирик әсәргә киңәйтелгән анализ таләп иткән «С1, С2, С3, С4» биремнәренә җавап язганда, темадан читкә китмичә, җавапны, артык киңәйтмичә, 5-10 җөмлә күләмендә формалаштыру мөһим. Беренче, икенче бүлекләрдәге сорауга төгәл җавап табылмый икән, авырлык тудырган сорауларны калдырып торырга, өченче өлешкә җавап яза торырга, эшләнми калган мәсьәләләргә соңыннан әйләнеп кайтырга мөмкин. 

Өченче бүлек өч биремне үз эченә ала. Алар әдәбиятның аерым чорларына яки әдипләр иҗатына, әдәби процесстагы үзенчәлек-хасиятләргә бәя бирүне күздә тота. Җавап бирү барышында шуның БЕРСЕНӘ генә сочинение формасында киңәйтелгән җавап язу сорала. 

Катлаулылык дәрәҗәсенә карап, һәр биремгә 1 яки аннан артык балл куела, ахырда, бөтен баллар бергә кушылып, нәтиҗә чыгарыла. 

Уңышлар телибез!

1 БҮЛЕК
	Тәкъдим ителгән өзекне укыгыз һәм В1-В7, С1-С2 биремнәренә җавап бирегез. 


Атын күргәнмен, арбасын күргәнмен, алмасын күргәнмен, ә менә алма әрҗәләре арасында кысылып утырган кечкенә генә кызны, түгәрәк ак беләкле, кап-кара күзле, башына салам эшләпә кигән кызны моңа чаклы күрмичә торганмын. Алма сатучының үз кызыдыр инде ул, шөпшә төслерәк икән. Алай дисәң, шөпшәнең күзләре кара булмый бугай. Нинди була соң әле шөпшәнең күзләре? Аты әйбәт, арбасы әйбәт, ал​масы әйбәт, ә кызы барыннан да әйбәтрәк. Шөпшә төсле дип юри генә әйттем мин, бөтенләй шөпшә төсле түгел.
Бүтәннәр алма карыйлар, мин кыз карыйм. Кыланчык нәрсә икән, эшләпәсенә ал лента бәйләгән булган. Безнең авылныкы булса, мин аның эшләпәсен чәнчә бармак белән эләктереп алыр ием дә, өй түбәсенә атып бәрер ием. «Алып бир дә, алып бир»,— дип, соңыннан минем тирәмдә тик бө​терелеп йөрсен. Безнең авылныкы түгел шул. Әллә, алма ка​раган булып, якынрак килеп караргамы? Әтисе күрер каһәр​нең. Алма чәлдерергә йөрисең, дип борынга чиртер. Шулай да арбага якынрак елышам, арт карамага тотынам. Бушаган әрҗәләргә поса төшеп, кызга якыннанрак карап торам. Шак​тый ук озак карап торам, ә ул күрми дә күрми. Ә күрсен иде, каһәр. Бер дә булмаса, әтисе күрсен иде. Ә болай берсе дә күрми. Әллә арба тәгәрмәченә басып караргамы? Бастым. Кинәт үсеп киттем. Кызны хәзер колак йомшакларына чак​лы күрә башладым. Әллә агач ботагында алма белән бергә үстеме икән ул? Битләре нәкъ алма төсле. Чәчен зәңгәр лен​та белән кушып үргән, маңгае ап-ак, күзләре түгелергә тор​ган төсле. Ә үзе шул кечкенә генә куллары белән үлчәү тә​линкәсе тирәсендә маташкан була. Герләр алып сала, алма ту​тырыша, мине ичмасам бар дип тә белми. Ачуымны китерсә, чәч үргеченнән тартырмын әле. Уйлавым булды, тартуым бул​ды. Карамас җиреннән карады кызың. Карады, аннары көлеп җибәрде. Тешләре уенчык төсле ап-ак. Алма ашап шулай ага​рып беткәндер инде ул, дим эчемнән генә. Ә үзем, күземне терәп, карап тик торам. Кыз үлчәү тәлинкәсе тирәсендә бераз маташты да тагын борылды, тагын миңа карады. Бу юлы ин​де мин аның бит очындагы кечкенә миңенә чаклы күреп кал​дым. Әйбәт кыз, әйбәт. Безнең авылныкы булса, мин аның хәйләсен табар идем, колак йомшагыннан гына тешләп алыр идем, безнең авылныкы түгел шул.
Дөресен генә әйткәндә, әллә ни эшләдем мин. Алманың исен сизми башладым, үземнең Кәҗә Шаяхмәт малае гына икәнлегемне оныттым, ә Госманнар әнә һаман шул тирәдә чуалалар. Берсе, берәүгә дә сиздермичә, эләктерде дә бугай, ахры. Алма сатучы килер дә китәр, иптәш малайлардан аеры​лырга ярамый. Ачык авыз, дип соңыннан үртәп йөдәтүләре бар үземне.
Мин арбадан бер читкә китәм, берсенә дә карамаган бер төс белән басып торам. Кыз күтәрелә дә карый, тешләрен күрсәтә. Үзем дә сизми калганмын, минем дә тешләр күренеп киткән тегеңә. Шуның артыннан озак та тормады, ул кыз бик зур, бик матур бер алманы сайлап алып, әтисе күрмәгәндә генә, миңа атып бәрде.
Мин инде бик әйбәтләп кенә тотып алдым. Аннары нәрсә булган,— берсен дә белмим. Ник дисәң, кинәт башым әйләнеп китте минем, өйгә йөгердем. Малайларның әйтүенә караган​да, аннары ул алма сатучы, атын җай гына атлатып безнең авылдан чыгып киткән. Кая киткән? Берәү дә белми. Авылдан чыккан чакта аның кызы бушаган әрҗәләр өстенә утырып, арбадагы бөтен әйберләрдән, әтисенең үзеннән дә, ат​ның дугасыннан да биегрәк булып, озакка, бик озакка чаклы күренеп барган. Аның зәңгәр ленталары белән җил уйнаган, ә ул үзе басу капкасын чыкканнан соң да каерылып-каерылып безнең авыл ягына таба карап барган.
Ә Госман, курнос борын, мине мыскыл итмәкче була.
— Алма сатучының кызы алманы сиңа дип атмады, үлчәү тәлинкәсенә салам дигәндә кулыннан ялгыш төшеп китте,— ди.
Мәтәштерми генә тор. Ялгыш кына төшеп киткәч, нигә соң ул минем кулга килеп эләккән, нигә Госман кулына эләкмәгән?
Дусын дус та син, Госман, шулай да әллә нәрсә генә бар синдә. Нигә инде кешене алай үртәргә. Бүген алма сату​чы узган, иртәгә кыяр сатучы узар. Безнең Янбулат урамы киң ич ул. Шулай да, күп бәхәсләшеп тормыйча, әйдә су ке​реп кайтыйк әле. Әллә нәрсә, бик эсселәп торам мин бүген.
Күз ачып йомганчы без, Госман белән икәү, тегермән буа​сына су керергә йөгерәбез. Ә теге алма һаман кулымда…

Ф. Хөсни «Йөзек кашы»

	В1-В7 биремнәренә җавабыгызны регистрация һәм җаваплар бланкының беренче битенә  урнаштырыгыз. Биремнәргә җавабыгызны шушы бирем номерының уң ягына беренче шакмактан башлап сүз яки сүзтезмә рәвешендә языгыз. Һәр хәрефне аерым шакмакка ачык итеп языгыз. Сүзләр янына бернинди дә тыныш билгеләре куелмый һәм буш шакмаклар калдырылмый. 


В1  Тәкъдим ителгән әсәрдә кайсы иҗат юнәлешенә  хас алым, принципларның өстенлек алуын ачыклагыз һәм җавапта языгыз.

Җавап:                                    .

В2  Әлеге өзек алынган әсәрнең жанрын билгеләгез һәм җаваплар бланкына языгыз.                          


Җавап:                                     .

В3 Повестьтагы төп символик образны атагыз.

Җавап:                                     .


В4  Әсәр сюжетында Госман белән Айдар арасында каршылык, бәрелеш бара. Әлеге халәтне ачып бирүче теоретик төшенчәне билгеләгез.


Җавап:                                     .

В5 Җаваплар бланкына Айдарның күңелендә туган хис-кичерешләрне, эчке халәтен, дөньяга, башка кешеләргә мөнәсәбәтен  ачу барышында кулланылган алымны языгыз. 


Җавап:                                     .

В6 “Битләре нәкъ алма төсле. Чәчен зәңгәр лен​та белән кушып үргән, маңгае ап-ак, күзләре түгелергә тор​ган төсле. Ә үзе шул кечкенә генә куллары белән үлчәү тә​линкәсе тирәсендә маташкан була... Тешләре уенчык төсле ап-ак”. Өзектә Вәсиләне тасвирлау – әдәби әсәрдә кеше сурәте тудыруның атамасын языгыз.


Җавап:                                     .

В7 
“Аның зәңгәр ленталары белән җил уйнаган” җөмләсендә кулланылган тропның төрен билгеләгез һәм җаваплар бланкына языгыз.


Җавап:                                     .

	С1-С2 биремнәрен үтәү өчен җаваплар бланкының икенче битен кулланыгыз. Биремнең номерын күрсәткәннән соң, 5-10 җөмлә күләмендә эзлекле җавап языгыз. 



С1. Әлеге өзектә сурәтләнгән алма сату вакыйгасы әсәр сюжетына метафора булып килә. Аның аша Ф.Хөсни нинди фикерләр җиткерә? 


С2. «Йөзек кашы» әсәрендә (1942) автор күтәргән проблемаларны ачыклагыз, бу яктан повесть ХХ гасырның икенче яртысында иҗат ителгән кайсы әсәрләр белән аваздаш? Җавабыгызны мисаллар белән дәлилләп языгыз. 


2 ӨЛЕШ 

	Түбәндә тәкъдим ителгән шигырьне укыгыз һәм В8-В12, С3-С4 биремнәренә җавап бирегез.


Галибанә яктырып, әкрен генә ал таң ата;

Моңланып, хәсрәтләнеп, ялкау гына ак ай бата.

Бер-бер артлы юк булып, күкләрдә йолдызлар сүнә;

Таң җиле куйды исеп, яфраклар аз-аз селкенә.

Пәрдәдән чыкты, ачылды ямь-яшел кыр һәм япан;

Китте инде кап-кара каплап ята торган чапан.

Тын гына яткан, ялыккан, төн буенча көн көҗеп,

Ялтырап, җәйлеп ята күлләр, сихерле көзге күк.

Шат үләнлекләр, тәбәссемдә чәчәкләр, ләләләр;

Сандугачлардан ява, яңгыр кеби, мәдхияләр.

Туктаганнар күрмәгә иртүк табигать күркене,

Күктә аккошлардай ак күчмә болытлар төркеме.

Каршыларга иң сәза чак, иң матур чак җәйге таң;

Шул вакытта уйла, шагыйрь: килде илһам, уйласаң.





Г.Тукай «Җәйге таң хатирәсе»
	В8–В12 биремнәренә җавабыгызны регистрация һәм җаваплар бланкының беренче битенә  урнаштырыгыз. Биремнәргә җавабыгызны шушы бирем номерының уң ягына, беренче шакмактан башлап, сүз яки сүзтезмә рәвешендә языгыз. Һәр хәрефне аерым шакмакка ачык итеп языгыз, сүзләр янына бернинди дә тыныш билгеләре куймагыз.


В8 “Җәйге таң хатирәсе” шигырендә табигатъ күренеше тасвирлана. Әсәрләрдә табигать күренешләрен сурәтләүне ачыклаган әдәби төшенчәне языгыз.

Җавап:                                    .

        

В9 Шагыйрьгә туган ягының матурлыгын һәм үз фикерен җиткерергә ярдәм иткән образны билгеләгез һәм җаваплар бланкына языгыз.                    


Җавап:                                     .

В10
Шигырьнең өченче строфасында кулланылган, сөйләмнең гадәти булмаган тәртибенә нигезләнгән стилистик фигураны атагыз.


Җавап:                                     .

В11  “Күктә аккошлардай ак күчмә болытлар төркеме” тезмәсендә кулланылган тел-сурәтләү чарасының төрен билгеләгез һәм җаваплар бланкына языгыз. 


Җавап:                                     .
В12  Шигырьдә тезмәләрнең охшаш иҗекләргә тәмамлануы күренә, әлеге күренешне ачыклый торган әдәби төшенчәне языгыз.

Җавап:                                     .


	С3-С4 биремнәрен үтәү өчен җаваплар бланкының икенче битеннән файдаланыгыз. Биремнең номерын күрсәткәннән соң, 5-10 җөмлә күләмендә җавап языгыз.



С3. «Җәйге таң хатирәсе» шигырендә лирик геройга хас сыйфатларны ачыклагыз.


С4. ХХ гасырда иҗат иткән кайсы шагыйрьләр табигать матурлыгы темасына мөрәҗәгать итә, аларның Г.Тукай шигыре белән уртак яклары нидә? Җавабыгызны дәлилләгез.


3 ӨЛЕШ

	3 бүлек биремнәрен үтәү өчен җаваплар бланкының икенче битеннән файдаланыгыз. Җавап бирү барышында тәкъдим ителгән биремнәрнең (С5.1, С5.2, С5.3) бары  БЕРСЕН генә сайлап алыгыз. Үзегез сайлаган биремгә, әдәби материалга таянып, киңәйтелгән җавап языгыз. Куелган проблемаларны, автор позициясен үзегез аңлаганча ачыклап, тулы җавап (200 сүздән дә ким булмаган) бирүегез сорала. Җаваплар бланкында сайлап алган биремегезнең номерын күрсәтегез.



С5.1. Г.Кандалый иҗатында күтәрелгән проблемалар. Җавабыгызны мисаллар белән дәлилләп языгыз.


С5.2. Г.Кутуйның “Тапшырылмаган хатлар” повестенда автор фикере. Әлеге идея кайсы геройлар һәм нинди образ, мотивлар аша җиткерелә?


С5.3.
 ХХ гасырның икенче яртысы татар әдәбиятында Ана образы. Җавабыгызны аерым әсәрләр мисалында дәлилләп языгыз.

Әдәбияттан

укучыларның эшен тикшерү һәм бәяләү инструкциясе

В1-В12 биремнәренә дөрес җаваплар өчен 1әр балл белән бәяләнә, дөрес булмаган җавапларга 0 балл куела.
В1 – В12 нче биремнәргә җаваплар

	 Биремнең номеры
	Җавабы

	В1
	Романтизм

	В2
	Повесть 

	В3
	Йөзек кашы 

	В4
	Конфликт  

	В5
	Психологизм / психологик анализ 

	В6
	Портрет  

	В7
	Сынландыру 

	В8
	Пейзаж 

	В9
	Җәйге таң

	В10
	Инверсия 

	В11
	Чагыштыру

	В12
	Рифма  



КИҢӘЙТЕЛГӘН ҖАВАПЛАРНЫ ТАЛӘП ИТҮЧЕ БИРЕМНӘРНЕҢ ҮТӘЛЕШЕН ТИКШЕРҮ ҺӘМ БӘЯЛӘҮ КРИТЕРИЙЛАРЫ
(Татар телендә урта гомуми белем бирүче учреждениеләрнең чыгарылыш сыйныф укучылары өчен)
	Игътибар! “2 нче номерлы биремнәр бланкының җавапларны тикшерү беркетмәсе”ндә җавапларга балл куйганда, шуны истә тотарга кирәк: җавап булмаган очракта (имтихан бирүче бу биремне эшли дә башламаган булса, бернинди язма да булмаса), беркетмәгә “Х” куела, “0” куелмый.


С1 һәм С3 биремнәрен (5-10 җөмлә күләмендә) бәяләү 
5-10 җөмлә күләмендәге киңәйтелгән җавапны таләп итә торган бирем. Җавапка билгеләнгән күләм шартлы, ул сорауның катлаулылыгына һәм эчтәлегенә бәйле. Укучы сорауга эчтәлеге ягыннан тулы җавап язарга, әмма үз җавабын мөмкин булган кадәр кыска формалаштырырга тиеш.
	Җавапның төгәллеге һәм тулылыгы 
	Балл 

	а) имтихан тапшыручы укучы биремнең үзенчәлегенә төшенгән: сорауны аңлап җавап биргән, фактик хаталар юк
	3

	б) имтихан тапшыручы укучы сорауга җавап бирә, ләкин җавабын нигезләп бетерә алмый / яки җавабын әсәрнең кыскача эчтәлеген сөйләү белән генә чикли / яки җавапта  бер фактик хата күзәтелә
	2

	в) имтихан тапшыручы сорауга өстән генә җавап бирә, җавап хаталы һәм төгәл түгел /  яки 2  фактик хата ясалган
	1

	г) укучы сорауга бөтенләй җавап бирмәгән / яки эчтәлеге ягыннан сорауга туры килми торган җавапны язган / яки 3 һәм аннан да күбрәк фактик хата ясалган  
	0

	Иң югары балл
	3


С2 һәм С4 биремнәрен (5-10 җөмлә күләмендә) бәяләү 
5-10 җөмлә күләмендәге киңәйтелгән җавапны таләп итә торган бирем. Җавапка билгеләнгән күләм шартлы, ул сорауның катлаулылыгына һәм эчтәлегенә бәйле. Укучы сорауга эчтәлеге ягыннан тулы җавап язарга, әмма үз җавабын мөмкин булган кадәр кыска формалаштырырга тиеш.
	Җавапның төгәллеге һәм тулылыгы 
	Балл 

	а) имтихан тапшыручы биремнең үзенчәлеген аңлый: әдәби контекстка куелган таләпне үтәп, төшенеп җавап бирә (күтәрелгән тема, проблема яки мотив, образ, әдәби чаралар һәм алымнар чагылышын тапкан ике-өч әсәрне һәм язучыны атый), сорауга төгәл җавап биргән, тиешле дәлилләр белән фикерен раслап бара, фактик хаталар ясамый
	3

	б) имтихан тапшыручы җавабында әдәби контекстны өлешчә файдалана (1 позиция), чагыштыруга өлешчә нигезләмә бирә (авторларны һәм әсәрләрен генә санап чыга) /  яки җавапта 1 фактик хата ясый
	2

	в) имтихан тапшыручы җавабында әдәби контекстны өлешчә генә файдалана (1 позиция), чагыштыруга нигезләмә бирми (авторларны яки әсәрләрнең исемнәрен дә күрсәтми) / яки эчтәлеге ягыннан нигезләнгән җавапны язмый / яки җавапта 2-3 фактик хата ясый
	1

	г) укучы сорауга бөтенләй җавап бирми яки язмасының эчтәлеге биремгә туры килми 
	0

	Иң югары балл
	3


С5.1, С5.2, С5.3 биремнәрен бәяләү  


3 нче бүлекнең бирем җаваплары биш критерий ярдәмендә бәяләнә, шулар арасында иң мөһиме, әһәмиятлесе булып беренчесе - эчтәлек ягы санала. Тикшерү барышында җавапның эчтәлеге 0 балл белән бәяләнгән очракта бирем эшләнмәгән булып санала һәм алга таба тикшерелми. Калган (2, 3, 4, 5) бәяләү аспектлары буенча 2нче биремнәрнең җавапларын тикшерү бланкына 0 балл куела. 


Тикшерү барышында беренче позициянең баллы беркетмәнең 5 нче колонкасына, икенче позициянеке – 6 нчы, өченче позициянеке – 7 нче,  дүртенче позициянеке – 8 нче, бишенче позициянеке – 9 нчы колонкаларга куела.


3 нче өлешнең биременә җавапны бәяләгәндә, язылган иншаның күләме исәпкә алына. Имтихан бирүчеләргә 200 сүздән ким булмаган күләмдәге текстны язу тәкъдим ителә. Әгәр инша тексты 150 сүздән ким булса, мондый эш үтәлмәгән дип санала һәм “0” балл белән бәяләнә. 

	1. Җавапның төгәллеге, тирәнлеге, мөстәкыйльлеге
	Балл

	а) укучы сорауны аңлап, төгәл җавап бирә, автор позициясенә нигезләнеп, үз фикерен җиткерә ала, соралган төп үзенчәлекләрне билгели, мисаллар ярдәмендә ныгыта, анализлау сәләтен күрсәтә, фактик хаталары юк
	3

	б) укучы сорауны тулаем аңлап та, җавап бирү барышында гомуми җөмләләр белән чикләнә, мисаллар белән ныгытып, төгәл җавап бирми  / яки 1-2 фактик хата күзәтелә 
	2

	в) сорауга җавап өстән-өстән генә, бик гади аңлатыла, әдәби-теоретик төшенчәләр ярдәмендә ныгытылмый / яки 3-4 фактик хата күзәтелә
	1

	г) укучы сорауга бөтенләй җавап бирми / яки эчтәлеге ягыннан сорауга туры килми торган җавапны яза  
	0

	2. Әдәби-теоретик төшенчәләрне аңлау, алар белән эшләү дәрәҗәсе
	Балл 

	а) әсәрне анализлау яки чорга характеристика бирү барышында әдәби-теоретик төшенчәләр аңлап, урынлы кулланыла, җавап теоретик яктан югары дәрәҗәдә язылган 
	3

	б) имтихан тапшыручы әдәби-теоретик төшенчәләрне аңлый, әмма әдәби материалга анализда аларны  куллану барышында аерым төгәлсезлекләр күзәтелә  
	2

	в) укучы әдәби-теоретик төшенчәләрне дөрес кулланмый, әдәби материалга анализда аларны  куллану барышында хаталар ясый 
	1

	г) укучы әдәби-теоретик төшенчәләрдән мәгълүматлы түгел, аларны җавабында кулланмый
	0

	3. Җавапның, әдәби текстларны кулланып, нигезле, дәлилләнгән булуы
	Балл 

	а) җавап мисаллар ярдәмендә ныгытыла, соралган әсәр (әсәрләр) җитәрлек күләмдә файдаланыла (цитататалар китерелә, кыскача эчтәлек сөйләнә, текстның микротемаларына мөрәҗәгать ителә, әсәрләргә сылтамалар бирелә һ.б.)
	3

	б) җавап бирү барышында әсәрне (әсәрләрне) файдаланып та, җавапны дәлилли алмый, мисаллар нигезле түгел / яки текстның бу җавапны дәлилли торган өлешләре файдаланылмый
	2

	в) җавапта әсәрнең (әсәрләрнең) турыдан-туры эчтәлеге генә урын ала 
	1

	г) җавап бирү барышында әсәр (әсәрләр) бөтенләй файдаланылмый, нигезләнми
	0

	4. Җавапның эзлеклелеге, фикерне җиткерү мөмкинлеге 
	Балл 

	а) җавап логик яктан эзлекле языла, фикерләр үзара бәйләнештә бирелә, төгәл җиткерелә
	3

	б) җавапның мәгънәви өлешләре үзара логик яктан эзлекле языла, әмма аерым кабатлаулар, төгәлсезлекләр күзәтелә
	2

	в) җавап эзлекле булып та, фикер еш кабатлана, төп темадан читкә киткән урыннар күзәтелә
	1

	г) җавап логик яктан эзлекле язылмаган, эзлеклелек тупас бозылган, җавапта гомуми мантыйк күренми
	0

	5. Җавапның әдәби сөйләм нормаларына туры килүе
	Балл 

	а) 1 сөйләм хатасы ясалган
	3

	б) 2-3 сөйләм хатасы күзәтелә
	2

	в) 4 сөйләм хатасы ясалган
	1

	г) сөйләм хаталары бик күп (5 яки аннан да артык) булып, фикерне аңлауда кыенлыклар тудыра
	0

	Иң югары балл
	15

